
Id-devozzjoni ma tiġix f' daqqa waħda, imma bħal 
kull ħaġa f'wiċċ id-dinja tiżviluppa u tevolvi skond 
iċ-ċirkostanzi taż-żmien. Imma meta l-konkorrenza 
tal-fidili ssir aktar popolari id-devozzjoni tiġi 

stabbilita tant li madwara jinħolqu attivitajiet, 
manifestazzjonijiet u aspetti oħra li jkomplu jkabbruha. 
Mhux biss, imma d-devozzjoni tibda tieħu bosta 
xejriet, ħafna drabi mhux komuni. Id-devozzjoni 
lejn il-Madonna ta' Lourdes, kif jaf kulħadd, bdiet 
wara li fl-1858 Bernardina rat lill-Madonna li qaltilha 
li hi l-Immakulata Kunċizzjoni. Id-devozzjoni lejn 
il-Kunċizzjoni ġà kienet parti mid-duttrina Nisranija 
imma l-Papa iddikjaraha domma fl-1854. Għalhekk, 

billi ġà kien hemm devozzjoni lejn il-Madonna taħt 
dan it-titolu, propagat prinċipalment mill-ordnijiet tal­
Franġiskani, Dumnikani u Karmelitani, meta nibtet u 
żviluppat id-devozzjoni lejn il-Madonna ta' Lourdes 
bdiet tiġi ċelebrata wkoll kullfejn kien hemm dik tal­
Kunċizzjoni u saru bħallikieku jimxuid f'id. 

Fil-Belt Valletta u r-Rabat ta' Malta 
Erba' snin wara l-apparizzjoni ta' Lourdes, il­

markiża Anna Bugeja kienet irregalat statwa b'dan 
it-titolu lill-Patrijiet Franġiskani Minuri (Ta' Ġieżu) 
tal-Belt Valletta għalhekk jingħad li f'Malta din id­
devozzjoni bdiet minn għandhom. Waħda lill-ewwel 
statwi tal-Madonna ta' Lourdes f'Malta kienet dik 
tal-Franġiskani Konventwali fir-Rabat ta' Malta; 
din, bin-niċċa b'kollox, wara żmien tqiegħdet fil­
kunvent. 

San Ġwann u r-Raħal Ġdid 
F' San Ġwann, li qabel konna nsibuh bħala L­

Imsieraħ, il-Kapuċċini ġew stabbiliti fil-knisja bit­
titular tal-Madonna ta' Lourdes. Fl-1960 ġabu 

l-istatwa titulari ta' l-injam mill-Italja u saret it­
translazzjoni tagħha fl-1961. Fir-Raħal Ġdid, fl-1980 
ġiet inawgurata l-istatwaJi ħadem Samwel Buġeja fl-

injam li ġab apposta mill-Italja, u mill-istess ħadem 
ukoll l-istatwa ta' Santa Tereżaf' H' Attard. Hawn issir 
il-festa titulari b'diversi manifestazzjonijiet esterni, 
foshom ukoll kienu daħħlu t-tiġrijiet taż-żwiemel 

wara nofsinhar fi Triq Garibaldi qrib iċ-ċimiterju ta' 
L-Addolorata, qabel ma ssir il-proċessjoni. 

Fir-Rabat t'Għawdex 
Jidher li d-devozzjoni lejn il-Madonna ta' 

Lourdes f'Għawdex daħlet l-ewwel għand il­
Franġiskani Konventwali fir-Rabat t'hemm. Il­
patrijiet Konventwali huma magħrufin għat-tixrid u 
ċ-ċelebrazzjoni tad-devozzjoni lejn il-Kunċizzjoni, 

għalhekk ma setax jonqos li mill-ewwel daħħlu 

tal-Madonna ta' Lourdes. Tabilħaqq, għalkemm 

bdiet għand il-patrijiet, kienet il-fratellanza ta' San 
Kaloġero imwaqqfa għandhom li ħadet f'idejha din 
id-devozzjoni. Fl-istess knisja twaqqfet ukoll il­
fratellanza tal-Kunċizzjoni, għalhekk dawn iż-żewġ 
fratellanzi kienu bħallikieku jippikaw bejniethom. 
Fl-1874 din il-fratellanza ta' San Kaloġero akkwistat 
inkwadru bi stampa tal-Madonna ta' Lourdes, 
partijiet minnha stampati lewn il-fidda u poġġietha 
fuq l-altar tal-qaddis tagħha. Meta waslet din ix­
xbiha saret priedka għall-okkażjoni u kkonkorrew 
folol kbar. Wara xi .żmien dan l-inkwadru tpoġġa 
bħala sottokwadru fuq l-alatar maġġur imma wara 
din ix-xbiha ttieħdet fil-mużew tal-kunvent. Fil­
ġranet tad-deheriet kienu jixgħelu żewġ xemgħat 
quddiemu. Minħabba li d-devozzjoni tal-Madonna ta' 
Lourdes xterdet sewwa, statwi u xbihat tagħha bdew 
jinbtu kullimkien li jgħaqqdu lid-devoti f'diversi 
manifestazzjonijiet. Fil-parroċċa ta' San Ġorġ fir­
Rabat t'Għawdex l-istatwa kienet tinħareġ min-niċċa 
mhux biss għall-festi imma wkoll fi żmien ta' bfonn, 
l-aktar meta kienu jitolbu għax-xita, għax in-nixfa 
kienet tfisser diżastru għall-bdiewa u r-raħħala li 
kienu jiopprovdu l-ikel għall-poplu kollu. Fil-bażilika 



ta' San Ġorġ, barra minn drabi oħra, f'Diċembru 
1889 kienu ħarġu l-istatwa ta' Lourdes minn-niċċa u 
sponewħa waqt talb għax-xita. Fl-ewwel ta' Frar tal-
1948, għall-istess raġuni ħaduħa pellegrinaġġ minn 
San Ġorġ għal tal-Grazzja tal-Kapuċċini. 

Pellegrinaġġi oħra 
Kif semmejna l-pellegrinaġġ għax-xita bl-istatwa 

tal-Madonna ta' Lourdes, ta' min ifakkar pellegrinaġġi 
tal-Madonna taħt l-istess titolu imma xort' oħra. 

Meta daħlet sewwa id-devozzjoni lejn il-Madonna ta' 
Lourdes f'Malta twaqqfet l-għaqda Unione Maltese 
Trasporto Ammalati a Lourdes fl-1931 li aktar tard 
bil-Malti ssemmiet Għaqda Trasport tal-Morda 
f'Lourdes. Din organizzat l-ewwel pellegrinaġġ 

tal-morda lejn Lourdes fl-1933. Sadattant ġà kienu 
bdew pellegrinaġġi minn Malta qabel ma saret din l­
għaqda. Kien telaq pellegrinaġġ lejn Lourdes fid-19 
ta' Awissu 1895 immexxi mill-Isqof u wasal hemm 
fis-26 tax-xahar. Pellegrinaġġ mhux tas-soltu sar fl-
1954 fiċ-ċentinarju ta' l-Immakulata Kunċizzjoni; 

dan sar bit-Torċa Simbolika. Din it-Torċa Simbolika 
telqet mill-grotta ta' Lourdes u l-Azzjoni Kattolika 
ta' Malta waqqfet kummissjoni biex tieħu ħsieb 

li tirċeviha u ddawwarħa mal-gżejjer tagħna. Fl-
4 ta' Ġunju 1954 it-torċa waslet minn Sirakuża u 
rċeviħa aspirant ta' l-Azzjoni Kattolika ta' 15-11 
sena u ttieħdet proċessjonalment sal-kon-kattidral 
ta' San Ġwann. Sar pellegrinaġġ biha sal-knisja tal­
Karmelitani tal-Belt fost ħafna kant minn bniet ta' l­
iskola u konkorrenza kbira ta'nies. Wara dan it-torċa 
bdiet" il-vjaġġ tagħha biex iżżur il-bliet u l-irħula. 

Fis-16 ta' Ġunju l-pellegrinaġġ madwar Malta beda 
riesaq lejn it-tmiem, għalhekk mis-Siġġiewi t-torċa 
ttieħdet lejn il-parroċċa tal-Kunċizzjoni ta' Bormla. 
Wara priedki, invokazzjonijiet u ċerimonji oħra, 

ħaduħa lejn ix-xatt ta' L-Isla biex min hemm marret 
lejn ix-xatt tal-Belt u eventwalment sal-knisja grotta 
tal-Madonna ta' Lourdes tal-Kapuċċini fil-Furjana. 

Fit-18 ta' Ġunju wara nofsinhar ħalliet il-Fmjana għal 
erbat ijiem f'Għawdex. Il-kummissjoni ta' l-Azzjoni 
Kattolika kienet għamlet appell biex dawk li kellhom 
mutur jakkumpanjawħa sal-Marfa. 

L-Immakulata Kunċizzjoni tal-Madonna 
ta' Lourdes 

Kif ġà għednakulmin ikun devot lejn il-Madonna ta' 
Lourdes awtomatikament ikun ukoll tal-Kunċizzjoni 
u bil-maqlub. Anzi ta' min ifakkar li fi Franza kienet 
twaqqfet Soċjetà ta' l-Immakulata Kunċizzjoni fl-
1872 li fis-sena ta' wara ħadet sura ta' fratellanza bħal 
dawk tradizzjonali li nafu wkoll f'pajjiżna. Fl-1910 
żidulħa biċċa biex saret Fratellanza ta' l-Immakulata 
Kunċizzjoni tal-Madonna ta' Lourdes. L-ordµijiet 
reliġjużi kollha, minbarra l-festa tal-qaddis fundatur 
jew patrun tagħhom kollha jiċċelebraw il-festi 
Marjani, speċlalment dik tal-Kunċizzjoni, u għalhekk 
ukoll ta' Lourdes. Ta' interess dwar dan li għedna, 
bħala eżempju, nistgħu nieħdu drawwa tal-Freres 
ta' l-Ordni ta' De La Salle li oriġinat fi Franza u li 
ġew Malta fl-ewwel snin tas-seklu għoxrin. Dawn 
għandhom il-kuruna tar-Rużaiju bħal Ordnijiuet 
oħra, imma minflok ħames posti għandha sitta. 
Dan minħabba li l-fundatur tagħhom San Ġwann 
Battista De La Salle kellu devozzjoni speċjali lejn 
il-Kunċizzjoni u billi f'Lourdes, fl-istess pajjiż, il­
Madonna, permezz ta' Bernardina, stqarret li ħi l­
Kunċizzjoni u ħeġġet ir-Rużarju, żied posta oħra 
għall-unur tagħha. 

Il-Kurunella 
Il-kurunella f' ġieħ il-Madonna ta' Lourdes tant 

magħrufa fil-gżejjer tagħna baqgħet mill-aktar 
popolari u għad hawn bosta nies li jafuha bl-amment. 
Qabel il-gwerra kien hawn ħafna li qatt ma marru 
skola u ma tgħallmux jaqraw, imma kienu jafu ħafna 
talb bl-amment u baqgħu jgħiduh kif tgħallmuħ. Din 
il-kurunella kien kitibha Dun Pawl Xuereb. 


